
[bookmark: _GoBack]Acord de la Mesa del Parlament pel qual s’aprova la versió en occità (aranès) de la Llei 1/2023, del 15 de febrer, de modificació de la Llei 18/2007, del dret a l'habitatge, i del llibre cinquè del Codi civil de Catalunya, relatiu als drets reals, amb relació a l'adopció de mesures urgents per a afrontar la inactivitat dels propietaris en els casos d'ocupació il·legal d'habitatges amb alteració de la convivència veïnal


De conformitat amb el que disposen l’article 6.5 de l’Estatut d’autonomia de Catalunya; l’article 4 de la Llei 2/2007, del 5 de juny, del Diari Oficial de la Generalitat de Catalunya, i l’article 7 de la Llei 35/2010, de l’1 d’octubre, de l’occità, aranès a l’Aran, la Mesa del Parlament, en la sessió tinguda el dia 28 de febrer de 2023, ha aprovat la versió en occità, en varietat aranesa, de la Llei 1/2023, del 15 de febrer, de modificació de la Llei 18/2007, del dret a l'habitatge, i del llibre cinquè del Codi civil de Catalunya, relatiu als drets reals, amb relació a l'adopció de mesures urgents per a afrontar la inactivitat dels propietaris en els casos d'ocupació il·legal d'habitatges amb alteració de la convivència veïnal, aprovada pel Ple del Parlament en la sessió tinguda el dia 8 de febrer de 2023 i publicada en el Butlletí Oficial del Parlament de Catalunya número 499 del 16 de febrer de 2023, i en el Diari Oficial de la Generalitat de Catalunya número 8857, del 17 de febrer de 2023, el text de la qual es reprodueix a continuació, a l’efecte que es publiqui en el Diari Oficial de la Generalitat de Catalunya i s’hi inclogui el número i la data de la llei publicada, i també la fórmula de promulgació.

Palau del Parlament, 28 de febrer de 2023


El secretari primer	La vicepresidenta primera
	en funcions de presidenta





Ferran Pedret i Santos	Alba Vergés i Bosch



Lei 1/2023, deth 15 de hereuèr, de modificacion dera Lei 18/2007, deth dret ar abitatge, e deth libre cincau deth Còdi civiu de Catalonha, relatiu as drets reaus, en çò que hè ara adopcion de mesures urgentes entà afrontar era inactivitat des proprietaris enes cassi d’ocupacion illegau d’abitatges damb alteracion dera convivéncia vesiau 


Preambul

Er article 541-1 deth Còdi civiu de Catalonha establís qu’era proprietat aquerida legaument autrege as titulars eth dret a usar de forma plea es bens que ne constituïssen er objècte e a gaudir-ne e disposar-ne. De contunh, er article 541-2 especifique qu’es facultats qu’autrege eth dret de proprietat s’exercissen, d’acòrd damb era sua foncion sociau, laguens es limits e damb es restriccions qu’establissen es leis. Donques, eth poder legislatiu ei legitimat entà crear e determinar limits e restriccions ath domeni tostemp que responen ara utilitat sociau des bens. Atau ac a reconeishut repetidament era jurisprudéncia.

Per un aute costat, ath delà de çò qu’establís eth Còdi civiu, era Lei 18/2007, deth 28 de deseme, deth dret ar abitatge, faculte eth poder legislatiu entà adoptar mesures o establir mecanismes que poguen dar responsa a diuèrses problematiques, coma era que se produsís quan es proprietaris qu’an era condicion de grani teneires permeten era ocupacion sense títol abilitant d’ua finca dera sua proprietat e non exercissen es accions pertinentes entà desocupar-la, e aguest usatge der immòble provòque ua alteracion dera convivéncia o der orde public o met en perilh era seguretat o era integritat der immòble.

Ena majoria des cassi, aguesta problematica se produsís quan era titularitat dera proprietat correspon a persones tant fisiques coma juridiques qu’an era condicion de grani teneires, es quaus soent se dessinterèssen des sues obligacions per çò qu’ei ar immòble e ara convivéncia damb eth vesiat. Non actuar en situacions que provòquen ua alteracion dera convivéncia o desordes publics o, autaplan, perméter qu’er immòble s’use entà hèti delictius contraven era foncion sociau der abitatge e implique, ath delà, er incompliment des déuers deth proprietari. 

Eth còs jurisprudenciau actuau a delimitat damb rigor eth concèpte d’alteracion dera convivéncia, pròpri dera accion de cessacion, damb era quau causa a dotat eth precèpte de seguretat juridica e a evitat extralimitacions o procediments arbitraris en sòn exercici e tutèla.

Pr’amor qu’era inaccion des proprietaris en aguestes situacions conflictives implique era negligéncia dera sua responsabilitat, cau establir es mecanismes que permeten as ajuntaments e as comunitats de proprietaris actuar entà restablir era convivéncia, tostemp qu’es proprietaris agen era condicion de grani teneires d’acòrd damb era definicion que ne hè era Lei 24/2015, deth 29 de junhsèga, de mesures urgentes entà afrontar era emergéncia en encastre der abitatge e era praubetat energetica.

Ath delà, se faculte er ajuntament entà aquerir temporaument er usatge der abitatge damb er objectiu de destinar-lo a politiques publiques d’abitatge sociau.

Atau donques, s’establís un procediment que s’a d’iniciar damb un requeriment prealable ath proprietari dera finca pr’amor que n’inície eth deslotjament enes cassi d’alteracion dera convivéncia o de desordes publics o se se met en perilh era seguretat o era integritat der immòble. Eth proprietari a un termini d’un mes entà acreditar documentaument qu’er ocupant der immòble a eth títol abilitant entà ocupar-lo o entà acreditar documentaument qu’a exercit era accion de descasament. S’un còp transcorrut aguest termini eth proprietari non a complit eth requeriment en un sens o en aute, er ajuntament demore legitimat entà exercir es accions de desocupacion o deslotjament pertinentes en substitucion deth proprietari.

Era Administracion pòt imposar es sancions qu’establís era Lei 18/2007 e, ath delà, coma naua capacitat, pòt aquerir temporaument er usatge der abitatge entà destinar-lo a politiques publiques d’abitatge sociau.


Article 1. Modificacion dera Lei 18/2007

1. S’ahig ua letra, era g, ar apartat 2 der article 5 dera Lei 18/2007, deth 28 de deseme, deth dret ar abitatge, damb eth tèxte següent:

«g) Es proprietaris, s’an era condicion de grani teneires, non inícien es accions de deslotjament requerides pera administracion competenta, er abitatge se tròbe ocupat sense títol abilitant e aguesta situacion age provocat ua alteracion dera convivéncia o der orde public o mete en perilh era seguretat o era integritat der immòble.»


2. S’ahig ua letra, era c, ar apartat 1 der article 41 dera Lei 18/2007, deth 28 de deseme, deth dret ar abitatge, damb eth tèxte següent:

«c) Era ocupacion sense títol abilitant en supòsits qu’altèren era convivéncia o er orde public o que meten en perilh era seguretat o era integritat der immòble.»


3. S’ahig un article, eth 44 bis, ara Lei 18/2007, deth 28 de deseme, deth dret ar abitatge, damb eth tèxte següent:

«Article 44 bis. Accions entà actuar deuant d’ocupacions sense títol abilitant en supòsits d’alteracion dera convivéncia o der orde public o que meten en perilh era seguretat o era integritat der immòble

»1. Enes supòsits d’ocupacion d’un immòble sense títol abilitant, eth proprietari o proprietària, s’a era condicion de gran teneire, a d’exercir es accions de besonh entà deslotjar-lo s’aguesta situacion a provocat ua alteracion dera convivéncia o der orde public o met en perilh era seguretat o era integritat der immòble.

»2. En cas que se produsisque eth supòsit a qué hè referéncia er apartat 1 e eth proprietari o proprietària non exercisque es accions de besonh entath deslotjament, er ajuntament deth municipi a on se place er immòble, coma administracion competenta e sens perjudici dera competéncia d’autes entitats publiques, pòt sollicitar eth proprietari o proprietària, d’ofici o a instància dera junta de proprietaris dera finca a on sigue plaçat er immòble o a instància des vesins der espaci residenciau contigu, a complir era sua obligacion.

»3. Er ajuntament a de requerir ath proprietari o proprietària e ar ocupant que, en termini de cinc dies abils, acrediten documentaument era existéncia deth títol abilitant dera ocupacion, se s’escatz, e en madeish requeriment a d’exigir ath proprietari o proprietària que, en termini d’un mes, acredite documentaument eth compliment dera obligacion d’exercir era accion de descasament corresponenta.

»4. S’en termini d’un mes a compdar dera recepcion deth requeriment, o s’era notificacion a estat infructosa, en tot atier tostemp çò que determine era legislacion en matèria de procediment administratiu, eth proprietari o proprietària non a acreditat documentaument qu’er ocupant der immòble a eth títol abilitant entà ocupar-lo, non a acreditat documentaument auer hèt efectiu eth deslotjament o non a acreditat documentaument auer exercit es accions judiciaus corresponentes entath descasament, er ajuntament, coma administracion competenta e sens perjudici dera competéncia d’autes entitats publiques, demore legitimat entà iniciar eth procediment de descasament e hèr efectiu eth deslotjament der immòble ocupat. 

»5. Er ajuntament qu’actue en substitucion deth proprietari o proprietària a dret ath remborsament intègre des còsti derivadi deth procediment, sens perjudici dera imposicion des sancions qu’esquèiguen.

»6. Er exercici dera accion de descasament per part der ajuntament correspon ath baile o bailessa.»


4. Se modifique er apartat 7 der article 118 dera Lei 18/2007, deth 28 de deseme, deth dret ar abitatge, que demore redigit dera manèra següenta:

«7. Es multes fixades per aguest article se remeten enquia 80% der impòrt corresponent en cas qu’es infractors agen reparat era infraccion objècte dera resolucion sancionadora. En supòsit dera infraccion que regule er article 124.1.k, es ajuntaments des municipis a on se placen es immòbles pòden aquerir temporaument er usatge der abitatge per un termini de sèt ans. Era Administracion l’a de destinar a politiques publiques de loguèr sociau e damb es rendes que percebe pòt rescabalar-se deth deute qu’origine er exercici des accions judiciaus corresponentes e des despenes derivades d’adaptar er abitatge ara normativa d’abitabilitat. Tanben pòt destinar-les ath crubament des sancions imposades. Eth hèt qu’eth proprietari o proprietària non complisque eth requeriment qu’establís er article 44 bis, eth quau le sollicite a exercir es accions de besonh entath deslotjament, compòrte er incompliment dera foncion sociau der abitatge e ei causa der aqueriment temporau der usatge der abitatge per un termini de sèt ans per part der ajuntament deth municipi a on se place er immòble.»

5. S’ahig ua letra, era k, ar apartat 1 der article 124 dera Lei 18/2007, deth 28 de deseme, deth dret ar abitatge, damb eth tèxte següent:

«k) Non acomplir eth requeriment dera administracion competenta en supòsit a qué hè referéncia er article 44 bis en termini establit.»


Article 2. Modificacion deth libre cincau deth Còdi civiu de Catalonha


1. Se modifiquen es apartats 1 e 2 der article 553-40 deth Còdi civiu de Catalonha, que demoren redigidi dera manèra següenta:

«1. Es proprietaris e es ocupants non pòden hèr enes elements privatius, ne ena rèsta der immòble, activitats o actes contraris ara convivéncia normau ena comunitat o que maumeten o hèsquen a perilhar er immòble. Tanpòc non pòden amiar a tèrme es activitats qu’es estatuts, era normativa urbanistica o era lei excludissen o proïbissen de manèra exprèssa. 

»2. Era presidéncia dera comunitat, se se hèn es activitats o es actes a qué hè referéncia er apartat 1, per iniciativa pròpria o a demana d’ua quatau part des proprietaris, a de requerir de manera fehasenta a qui les hèsque que dèishe de hèr-les. S’era persona o persones requerides persistissen ena sua activitat, era junta de proprietaris pòt exercir contra es proprietaris e es ocupants der element privatiu era accion entà hèr-la a cessar, que s’a de tramitar d’acòrd damb es normes processaus corresponentes. Un viatge presentada era demanda, que s’a d’acompanhar damb eth requeriment e eth certificat der acòrd dera junta de proprietaris, era autoritat judiciau a d’adoptar es mesures cautelares que considère convenentes, entre es quaus, era cessacion immediata dera activitat proïbida. En cas d’ocupacion sense títol abilitant, era accion se pòt exercir contra es ocupants encara que non se ne coneishe era identitat. S’es activitats o es actes contraris ara convivéncia o que maumeten o hèsquen a perilhar er immòble les hèn es ocupants der element privatiu illegitimament e sense era volontat des proprietaris, era junta de proprietaris pòt denonciar es hèts ar ajuntament deth sòn municipi a fin qu’inície, damb er expedient acreditatiu prealable que s’an produsit efectivament es activitats o es actes proïbidi, eth procediment qu’establís er article 44 bis dera Lei 18/2007, deth 28 de deseme, deth dret ar abitatge.



Disposicions finaus

Prumèra. Abilitacion pressupostària

Es precèptes que compòrten despenes damb cargue as pressupòsti dera Generalitat produsissen efèctes a compdar dera entrada en vigor dera lei de pressupòsti corresponenta ar exercici pressupostari immediatament posterior ara entrada en vigor d’aguesta lei.


Dusau. Entrada en vigor

Aguesta lei entre en vigor londeman d’auer estat publicada en Diari Oficial de la Generalitat de Catalunya.

